
КупкIырыIу 

Хэхэс адыгэхэр зэрэдунаеу, чIыпIэ зэфэшъхьафхэм итэкъухьагъэхэу ащэпсэух.  Анахьыбэу адыгэ 

зэрысыр Тыркуер ары.  Тыркуем щыпсэурэ адыгэмэ абзэ ащыгъупшэнэу ежьагъ, ныбжьыкIэхэм бзэ кIэныр 

ашIэжьрэп. Ащ пае 2013-2014-рэ илъэс еджэгъум кавказыбзэхэмрэ культурэхэмрэ якъутамэу Дюзджэ 

университетым къыщызэIуахыгъэм мэхьанэшхо иI. Адыгабзэр IэкIыб хэгъэгубзэхэр зэрзэрагъашIэрэм фэдэу 

зэраублагъэр хъугъэ-шIэгъэ ин. Мыр лъэныкъуакI. Арышъ, ушэтыгъэ егъэджэн хабзэ ыкIи  уцугъэ екIолIакIэ 

джыри щыIэп, удэлэжьэныр, улъыплъэныр ищыкIагъ.  Апэу мы упчIэр къызыуцугъэр кавказыбзэхэмрэ 

культурэхэмрэ якъутамэу Дюзджэ университетым иIэм адыгабзэр щызэрагъэшIэнэу заублэр ары. Тыркубзэ 

зыIулъ еджакIохэр ебгъаджэ зыхъукIэ, адыгабзэм игъэпсыкIэкIи, имэкъэ зэхэтыкIэкIи тыркубзэм зэрэтекIрэр 

къыдэплъытэзэ, екIолIакIэхэм якъыхэхын сакъыныгъэ хэлъэу зэшIопхын фай. Анахь шъхьаIэмэ зэу ащыщ 

адыгабзэм иегъэджэн зэхапщэ зыхъукIэ  тхакIэр, еджакIэр зэбгъэшIэныр. Ушэтыныр игъо дэдэ зышIырэр 

IэкIыб хэгъэгубзэхэр зэрзэрагъашIэрэм фэдэу, адыгабзэм иегъэджэн зэрэзэхащэрэм фэIорышIэрэ екIолIакIэ 

гъэнэфагъэ зэрэщымыIэр ары. Мы лъэныкъор аушэтынэу зырагъэжьагъэр бэшIагъэп. Арышъ, IэкIыб 

хэгъэгубзэмэ язэгъэшIэн фэIорышIэрэ екIолIакIэхэр, амалхэр адыгабзэм тегъэпсыхьэгъэныр ищыкIагъ, нахь 

екIурэр гъэнэфагъэу егъэджэным щыгъэфедэгъэн фай.  Адыгабзэр дэгъоу зышIэхэрэм еджакIохэр гущыIэгъу 

афэхъунхэу амал яIэп, ащ бэрэ еутэкIых, IэкIыб IофшIэн ашIышъурэп, ащ пае бзэзэгъэшIэныр нахь хьылъэу 

екIокIы. ЕджакIохэр къиныгъоу зэутэкIхэрэм ядэгъэзыжьын фэIорышIэхэрэр нахьыбэмэ ишIуагъэ къэкIощт. 

Пшъэрылъэу ушэтыным иIэр: еджакIэ ыкIи тхакIэ тыркубзэ зыIулъ еджакIомэ  зэрагъашIэ зыхъукIэ зэутэкIрэ 

къиныгъохэр къэгъэнэфэныр; тхэхэ зыхъукIэ хэукъоныгъэу хашIыхьэхэрэр  дэгъэзыжьыныр;  еджэхэ ыкIи 

тхэхэ зыхъукIэ тыркубзэм ифэмэ-бжьымэу къытехьэхэрэр зэхэфыныр; нахь дэгъоу еджэныр зэхэщэгъэным 

тегъэпсыхьэгъэ екIолIакIэхэр гъэхьазырыныр.  

ГущыIэ шъхьаIэхэр: aдыгабзэ, aдыгабзэм изэгъэшIэн, aдыгабзэкIэ тхэн ыкIи еджэн. 

DÜZCE ÜNİVERSİTESİ’NDE ÇERKESÇE (ADIGE) DİLİNİN ÖĞRETİMİ 

 

Öz 

Çerkes diasporasının temsilcileri, dünyanın hemen tüm ülkelerinde yaşamaktadır ve en büyük diaspora Türkiye 

Cumhuriyeti'nde bulunmaktadır. Türkiye'deki Adıge topluluğu, dillerini kaybetmeye başlamış durumda ve genç nesil 

büyük ölçüde miras dillerini hiç bilmiyor. Bu nedenle, 2013-2014 akademik yılında Düzce Üniversitesi’nde Kafkas 

Dilleri ve Kültürleri Bölümü’nün kurulmuş olması önemlidir. Çerkesçe’yi (Adıge) yabancı dil olarak öğretmek, henüz 

belirlenmiş öğretim kuralları bulunmadığından, öğretim özelliklerine özel dikkat gerektiren karmaşık, çok yönlü bir 

süreç gerektiren yeni bir olgudur. Bu zorlukla, Düzce Üniversitesi’nde Kafkas Dilleri ve Kültürleri Bölümü’nü 

kurduğumuzda ve Çerkes (Adıge) dilini incelemeye başladığımızda karşılaştık. Türkçe konuşan öğrencilere ders 

verirken, Çerkes (Adıge) dilinin kendine özgü yapısının ve özellikle fonetiğinin öğretim yöntemi olarak özel teknikler 

gerektirdiğini dikkate almanın önemi ortaya çıktı. Çerkes (Adıge) dilini öğrenmenin temel bir yönü, okuma ve yazma 

öğretmeyi içerir. Bu çalışmanın önemi, Çerkes (Adıge) dilini öğretme ve öğrenmenin nesnel ilkelerini tanımlayan 

bütünleşik bir yaklaşımın olmamasından kaynaklanmaktadır. Dilin birincil iletişim aracı olmadığı durumlarda 

metodolojik yaklaşımları uyarlama ihtiyacı ortaya çıkar. Öğrencilerin sınıf dışında genellikle dil pratiğinden yoksun 

olması nedeniyle okuma ve yazma öğretiminde zorluklar oluşur. Bu çalışmanın amacı, Türkçe konuşan öğrencilerin 

okuma ve yazmada karşılaştıkları temel zorlukları belirlemek, yaygın yazım hatalarını analiz etmek, Türk dilinin bu 

süreçler üzerindeki etkisini ele almak ve öğretim yöntemlerini iyileştirmek için metodolojik öneriler geliştirmektir. 

Anahtar Kelimeler: Çerkes (Adıge) dili, Çerkes dilinin öğretimi, Çerkesçe okuma ve yazma. 

Пэубл  

Адыгэмэ адыгабзэр ялъэпкъыбзэу аIулъ. Адыгэ Республикэр загъэпсыгъэм 

щегъэжьагъэу, адыгабзэр, урысыбзэм игъусэу, къэралыгъуабзэу агъэIорышIэ. Ар гъэхъэгъэ 

макIэп, сыда пIомэ къэралыгъо IэпыIэгъу зиIэ бзэр къэуухъумэшъущт, хэхъоныгъэхэр 

ебгъэшIышъущт, тыдэрэ чIыналъи щыпсэурэ адыгэмэ уалъыIэсынкIэ ащ нахь амалхэр иIэх.  

Я ХIХ-рэ лIэшIэгъум егъэзыгъэ IофкIэ адыгэмэ янахьыбэ дэдэмэ ячIыгу абгынэн фае 

хъугъагъэ. Непэ ахэр къэралыгъо 60-м ехъумэ ащэпсэух. ГущыIэм пае, Тыркуер, Америкэр, 

Иорданиер пштэмэ, мыщ тилъэпкъэгъоу щыпсэухэрэр макIэп. ХэткIи шъэфэп,   адыгэхэр 

зэрэдунаеу, чIыпIэ зэфэшъхьафхэм  итэкъухьагъэу зэрисхэр. Непэ адыгэхэм тиIоф 

зытетымкIэ, итэкъухьагъэу тызэрыпсэурэм тызфищэрэр гъэнэфагъэ: лъэпкъышхоу тызхэсхэм 

тахэткIухьажьыным ищынагъо къытшъхьащыт.   Шъыпкъэ, мы гупшысэр бэмэ къаIо, 

ЮНЕСКО-м мызэу, мытIоу кIодыщт бзэхэм ясатыр адыгабзэр ахэтэу къалъытэ. Тыркуем зы 

бзэ лъэужынчъэу щыкIосагъ, – ар убыхыбзэр ары. Гъэнэфагъэба, макIэу IорышIэрэ, лэжьэрэ 

бзэр цIыкIу-цIыкIузэ дунаим текIыжьы, хэткIухьажьы. Арышъ, тыди итэкъухьагъэу ис 

адыгэхэм зы чIыпIэ тымыхъужьми, тилъэпкъ тыфэлажьэу, тыбзэ тырытхэшъоу, 

тырыгущыIэу, тыушэтэу, уахътэм диштэу дгъэIорышIэу, тихабзэ, тикультурэ IэкIыб 

тымышIэу, титарихъ тщымыгъупшэу, тауж къикIхэрэм ядгъашIэу, щытхъур зыфаIогъэ адыгэ 

лъэпкъым ыбзэ, ихабзэ къызэрыдгъэнэщтым тыдэлэжьэныр шIокI зимыIэ Iоф.  Непэ дунэе 

хъытыум ишIуагъэкIэ узэнэсынэу амалхэр щыIэх, цIыф лъэпкъым дэгъоу къыдэхъугъэмэ зэу 

ар ащыщ. Арышъ, тэри, адыгэхэм, ащ иамалхэр тиIэрылъхьэу, икъоу зэрищыкIагъэм тетэу 

дгъэфедэн фай. Ащ пае, хэхэс адыгэхэмрэ хэкурысхэмрэ зэкъотхэу, зэгурыIоныгъэ азфагу 

илъэу, зы хьарыфылъэ агъэфедэу зэдэлэжьэныр анахь Iоф шъхьаIэмэ ащыщ.    

Адыгэ лъэпкъэу, нэмыкI лъэпкъышхомэ ахэсхэу, дунаим щитэкъухьагъэхэр 

зэIукIэхэмэ адыгабзэм зэгурегъаIох. Шъыпкъэ, зыхэс лъэпкъым, зыщыпсэурэ хэгъэгум 

илъэпкъыбзэкIэ агурэIо, адэпсэу, гъэсэныгъэ зэрегъэгъоты. Нафэба, лъэпкъ зэхэпхъагъэхэу 

зэдэпсэухэрэр зэрызэгурыIорэр, зэрызэдэгущыIэрэ хэгъэгубзэр, лъэпкъ купым иапэрэ 

IорышIэрэ бзэу мэлажьэ. ГущыIэм пае, адыгэу Урысыем исхэр – урысхэм урысыбзэкIэ 

агурэIох, а бзэмкIэ гъэсэныгъэ зэрагъэгъоты, Тыркуем щыпсэухэрэр – тыркубзэкIэ, 

Америкэм исхэр – инджылызыбзэкIэ, Иорданием – арапыбзэкIэ.  Арышъ, сыд фэдэ хэгъэгу 

псэупIэкIэ адыгэр ис хъугъэми, зыхэс лъэпкъым хэмыткIухьаным фэшI, адыгабзэр ышIэн 

фай. Бзэр ары цӀыф лъэпкъыр щызгъаӀэрэр, къэзыухъумэрэр, къэзгъанэрэр, нэмыкI лъэпкъмэ 

къахэзгъэщрэр. Бзэр щызгъаIэрэр цIыфыбэ рыгущыIэ зыхъукIэ ары. ШIэныгъэлэжь-

лъытакIохэм къызэралъытэрэмкIэ, бзэ зыцIэм анахь макIэмэ цIыф минишъэм ехъу 

рыгущыIэн фай. Бзэр бгъэлажьэмэ ыкIи удэлажьэмэ нахь кIуачIэ иI, нахь бай мэхъу.  

ЗэрэтшIэу, анахьыбэу адыгэ зэрысыр Тыркуер ары, ау хэхэс адыгэу Тыркуем исхэм 

бзэр аIэкIэзыгъ пIоми ухэукъощтэп, сыда пIомэ адыгабзэкIэ гущыIэу исым ипчъагъэ макIэ, 

лъэпкъым ыбзэ зэрихьэу къызэтенэнымкIэ ащ уигъэрэзэнэу щытэп. Мыщ дэжьым 

къыхэдгъэщмэ тшIоигъу, адыгабзэр зыIулъхэм гущыIакIэр ашIэми, тхакIэр ашIэрэп, сыда 

пIомэ адыгэмэ ятхыбзэу урыс тхыпкъым техыгъэ хьарыфылъэу (кирилл тхыпкъ зиIэр) 

хэкурыс адыгэхэр зэрытхэу, зэреджэхэрэр ашIэрэп. Ары пакIошъ,  зэрагъэшIэнэуи  

фитыныгъэ, амал  яIагъэп. «Къалэ сыдэхьагъэп, – етхы Къуекъо Асфар, – адыгэр ыгу 

тIупщыгъэу ыбзэкIэ щыгущыIэу. Анахьыбэ зышIэу пшIошIыхэрэри ежь зэдэгущыIэхэ 

зыхъукIэ, агъэфедэрэр тыркубзэр ары. Есагъэх, алъ щыщы хъугъэ. ЗэрэхъурэмкIэ, адыгэкIэ 

гупшысэжьхэрэп, япкIыхьэлъэгу адыгабзэр хэкIыгъ» [Къуекъо, 2006: 37].  А гупшысэр 

шъхьэм къетаджэ нахь мышIэми, илъэси 160-рэ    адыгабзэкIэ емыджэгъэ цIыфхэм унэгъо 

кIоцIым бзэр щагъэфедэзэ, къакIэхъорэ сабыимэ арагъэшIэным пылъыгъэх ыкIи пылъых. 

Дюзджэ шъолъырым ис адыгэ унагъомэ амалэу яIэм елъытыгъэу къаухъумагъ, лъэпкъ 

жэрыIо IорыIуатэр ащыгъупшагъэп. Ащ ишыхьат зыныбжь хэкIотэгъэ цIыфмэ ашIэрэ лъэпкъ 

орэдхэр, усэхэр,  гущыIэжъхэр, IурыIупчъэхэр, пшысэхэу, тхыдэжъхэу, хъугъэ-шIагъэхэу 

къаIуатэхэрэр. Хэхэс адыгэмэ къаухъумэгъэ IорыIуатэр Тыркуем къэкIогъэ цIыф жъугъэмэ 

къатхыжьыгъэх, тхылъ шъхьафэу хэкум къыщхаутыгъэх, адыгэ литературэм чIыпIэ 

щиубытыгъ, лъэпкъым идышъэ кIэн щыщ хъугъэх.   

Адыгэ унагъоу Дюзджэ шъолъырым щыпсэухэрэм ащыщхэм бэрэ къаIоу зэхэпхыщт: 

«Илъэсих-блы сыныбжь охъуфэ, адыгабзэ нэмыкI унагъом щызэхэсхыгъэп, адыгэбзэ закъу 

сызэрыгущыIэщтыгъэр, еджапIэм сызэкIом тыркубзэр сшIэжьыгъэ». Мы гупшысэр Тыркуем 

чIыпIэ зэфэшъхьафэу адыгэхэр зыщыпсэухэрэм къыщаIоу бэрэ уащрихьылIэщт. Дюзджэ 

шъолъырым щыпсэухэрэр анахьэу зэрыгущыIэхэрэр шапсыгъэ диалектыр ары, ау 

кIэмгуехэри, бэслъынэйхэри, абдзахэхэри ахэтых. ЯлIакъокIэ тыубых зыIори макIэп, ахэмэ 

убыхыбзэр ашIэрэп, зы гущыIэ, гущыIищ къаIузын ылъэкIыщт, гупшысэ къафаIорэп, арэу 

щытми ахэр зыдэпсэухэрэр зэрэгущыIэрэ бзэ зэхапхъэкIэ гущыIэшъухэрэр щыIэх. А уахътэм 

адыгабзэр (диалект зэфэшъхьафкIэ гущыIэхэрэр) дэгъоу зышIагъэхэр ары непэ адыгэ 

жэрыIуабзэр къэзыухъумагъэр, лIэужмэ язгъэшIагъэр, ау ахэмэ япчъагъэ илъэс къэс нахь 

макIэ хъузэ  къырэкIо. Мы уахътэр пштэмэ, зыныбжь илъэс 50-м шIокIыгъэмэ адыгабзэкIэ 

гущыIэхэрэр дэгъоу джыри ахэт, ау непэ ахэмэ къакIэхъуагъэмэ зышIэу ахэтыр мэкIэ дэд. 

Адыгабзэр дунаим тет бзэмэ ахэмыкIосыкIыным изы бзыеу кавказыбзэхэмрэ культурэхэмрэ 

якъутамэу Дюзджэ университетым къыщызэIуахыгъэр хъугъэ.   

1. Тыркуем адыгабзэ щызэрагъашIэ 

Аужрэ илъэс 20-м Тыркуем щыкIогъэ зэхъокIыныгъэхэм япхыгъэу, егъэджэн 

системэм зэхъокIыныгъэ инхэр фэхъугъэх, ыкIи цIыфэу щыпсэухэрэм ялъэпкъыбзэкIэ 

еджэнхэу амал агъотыгъ. 2013-2014-рэ илъэс еджэгъум Дюзджэ университетым 

кавказыбзэхэмрэ культурэмрэ якъутамэ къыщызэIуахыгъэу, адыгабзэр ыкIи гъурджыбзэр 

зэрагъашIэ;  абхъаз къутамэр 2024-рэ илъэсым къагоуцуагъ.  Джащ фэдэу, 2018-рэ илъэсым, 

къалэу Къайсыр дэт Эрджиес универсиетым кавказыбзэхэмрэ культурэмрэ якъутамэ 

къыщызэIуахыгъ, ащ   къэбэртэябзэр щызэрагъашIэ.   

Дюзджэ университетым, 2017-рэ илъэсым щыублагъэу, адыгабзэр зэзгъэшIэгъэ 

еджакIохэр къычIегъэкIых, охътэ кIэкIым ыкIоцI адыгабзэмрэ литературэмрэ ямагистрэ ыкIи 

доктор программэхэр къызэIуихыгъэу мэлажьэ. Непэ а программэхэр ТыркуемкIэ 

зыгъэлажьэрэр   джырэкIэ Дюзджэ университет закъор ары.  

А зигугъу къэтшIыгъэ хъугъэ-шIагъэмэ «Тыркуем щыпсэухэрэм ялъэпкъ гупшысэ зы 

икIыгъошIу тегъэкIапIэ зэрэфэхъугъэм агу къыIэтыгъ, лъэпкъыбзэм, лъэпкъ культурэм, 

лъэпкъ культурэ зэгъэфакIэм амалышIу иIэ зэрэхъугъэм ныбжьым, сэнэхьатым 

ямылъытыгъэу (зэкIэ адыгэхэм тIомэ тыхэукъонэп) ашъхьэ Iэтыгъэу щыIэныгъэм 

хэплъэнхэм, неущрэ мафэ адыгэм илъэпкъыпсэ иIэным щигъэгугъыгъэх» [Унэрэкъо, 2016: 

51].   

ДунаимкIэ апшъэрэ еджапIэу адыгабзэр щызэрагъашIэу тетыгъэ закъор адыгэ 

филологиемрэ культурэмрэ яфакультетэу Адыгэ къэралыгъо университетым иIэр ары. Джы 

ащ готэу, игъогогъоу Дюзджэ университетыри мэлажьэ. Мыщ адыгабзэр 

зэрэщызэрагъашIэрэ шIыкIэр дунаимкIэ апэрэй пIоми ухэукъощтэп, сыда пIомэ   къэралыгъо 

IэпыIэгъу иIэу, IэкIыб хэгъэгубзэхэм язэгъэшIэнкIэ штэгъэ шапхъэхэм адиштэу, егъэджэн 

программэр мыщ щыгъэпсыгъ.  

Дюзджэ университетым иадыгэ къутамэ щеджэрэ еджакIохэр пэшIорыгъэшъэу 

купитIоу бгощынхэ  плъэкIыщт: 

– Тыркуем къыщыхъугъэхэу, щеджагъэхэу адыгэ лъэпкъым щыщхэм къахэкIыгъэхэр;  

– Тыркуем къыщыхъугъэхэу, щеджагъэухэу лъэпкъ зэфэшъхьафмэ къахэкIыгъэмэ 

ащыщхэр.   

Лъэпкъ зэфэшъхьафмэ ащыщхэу, ныбжь зэфэмыдэхэр зиIэхэу (еджапIэр къэзыухыгъэ 

къодыехэм ащыкIэдзагъэу зилэжьэн изгъэкъуи тIысыжьыгъэхэм анэсэу)  адыгабзэм  

икъутамэ къекIуалIэх. ЗэкIэ еджакIомэ апэрэ IорышIэрэ бзэу аIулъыр, ыпэкIэ 

къызэрытIуагъэу, тыркубзэр ары.  А бзэмкIэ гуфит-шъхьафитэу мэгущыIэх, мэгупшысэх, 

еджапIэм щеджэх, рэлажьэх, якъэралыгъуабз. Арышъ, зэкIэ адыгэ къутамэм къекIолIэгъэ 

еджакIомэ адыгэ литературабзэр ятIонэрэ бзэу зэрагъэшIэнэу аублэ, апэу адыгабзэм 

ихьарыфылъэ, ибзэхабзэ нэIуасэ фэхъух, тхакIэ, еджакIэ, гущыIакIэ зэрагъашIэ.  

НэмыкI лъэпкъхэм ащыщэу мы къутамэм щеджэхэрэмкIэ мыр ятIонэрэ бзэу щыт, ау 

адыгэ еджакIохэмкIэ мыр лъэпкъыбзэу мэхъу, мыщ имэхьанэ нахь лъэш, ябзэ кIэн.  Адыгэ 

лъэпкъхэу Тыркуем исхэм абзэ къызэтегъэнэгъэнымкIэ, бзэр хэмыткIухьэу зехьагъэнымкIэ 

мы ехьыжьэгъэ Iофыр осэнчъэу щыт. Апэрэ купэу зигугъу къэтшIыгъэм нэмыкI лъэпкъым 

ыбзэ, ихабзэ, икультурэ, итарихъ, ишэн-зекIуакIэхэр зэрегъашIэмэ, адыгэу щеджэхэрэмкIэ 

мыхэр зэкIэ шапхъэу, ищыкIэгъэ дэдэу щыт, сыда пIомэ тырку лъэпкъ инэу зыхэсым зы 

лъэпкъ культурэ изехьакIоу, хэмыткIухьэу къызэтенэным ар фэIорышIэ.  

2. Адыгабзэм изэгъэнкIэ амалхэр, екIолIакIэхэр. 

Дюзджэ университетым адыгабзэм изэгъэшIэн IэкIыб хэгъэгубзэхэр зэрзэрагъашIэрэ 

шапхъэмкIэ заублагъэр бэшIагъэп. Ащ фэшI, мы лъэныкъомкIэ пытэу уцугъэ екIолIакIэ 

джыри щыIэп. Арэу щытми, шапхъэхэу узэрыгъозэшъущтхэр къэнэфагъэх. Апэрэ 

лъэбэкъухэр пшIыныр сыдигъокIи къин, зэшIопхын фаер бэ, узэмыжэгъэ Iофтхьабзэмэ 

уяутэкIы.  

Апэу тызэутэкIыгъэр Тыркуем иегъэджэн систем.  Апшъэрэ еджапIэм къыгъэуцурэ 

пшъэрылъхэр, ахэр зэшIохыгъэ зэрыхъухэрэр, егъэджэныр зэрекIокIырэр, еджакIохэм 

егъэджэным фыщытыкIэу фыряIэр, узщымыгъозэ лъэпкъзэхэпхъэ щыIакIэр, кIэкIэу къэпIон 

хъумэ, узэмыутэкIыгъэхэр  егъэжьэпIэ закIэ зыхъукIэ, ублэгъэ Iофыр къинкIай.  

Адыгабзэр, ыпэкIэ къызэрытIуагъэу, IэкIыб хэгъэгубзэхэм язэгъэшIэн ишапхъэхэм  

атетэу илъэсиплIым ыкIоцI университетым щызэрагъашIэ. Шъыпкъэу къэпIон хъумэ,  непэ 

адыгабзэм изэгъэшIэнкIэ хэушъхьафыкIыгъэ еплъыкIэ-екIолIакIэ джыри щыIэп. Мыр 

лъэныкъуакI. Ащ фэшI, IэкIыб хэгъэгубзэхэм язэгъэшIэн тегъэпсыхьэгъэ екIолIакIэхэу илъэс 

пчъагъэхэм зыдэлажьэхи къагъэнэфагъэхэм, ушэтынхэм, IофшIагъэхэм, программэхэм  

нэIуасэ зафэтэшIы, кIэу къыдэкIхэрэм тяджэ, адыгабзэм нахь екIун фэдэр шапхъэу тэштэ, 

егъэджэным щэтэгъэфедэ. Европэ егъэджэн стандартым къытырэр ылъапсэу, кIэрымычыгъэу   

егъэджэныр зэхэтэщэ.   

IэкIыб хэгъэгубзэхэм язэгъэшIэн пылъхэм  егъэджэныр зэхащэ зыхъукIэ, Европэм и 

Совет  унаIэ тетынэу къыделъытэ бзэр зыкIзэрагъашIэрэр, ащ кIэзгъэгушIурэр,  

зэрящыкIагъэр, еджакIомэ  яамал къыхьрэр. А къэтпчъыгъэхэм ыкIи нэмыкIхэм 

къапкъырыкIзэ, мыщ фэдэ упчIэмэ яджэуап пэшIорыгъэшIэу къыреты: 

– ЕджакIомэ сыдым пае бзэр зэрагъашIэра, ящыкIагъа? 

– Хымабзэр къызфагъэфедэзэ мурадэу гъэуцугъэхэр къадэхъуным фэшI, сыда анахьэу 

ашIэн фаер? 

– Еджэным сыда кIэзгъэгушIухэрэр? 

– Бзэр зэзгъашIэхэрэр сыд фэдэха (аныбжь, шIэныгъэу яIэр, бзылъфыгъэмэ е 

хъулъфыгъэмэ, къызхэкIыгъэхэр…)? 

– ЯкIэлэегъаджэмэ сыд фэдэ шIэныгъа, къулайныгъа, сэнаущыгъа яIэхэр? 

– Бзэр зэзгъашIэхэрэм тхылъхэр, гущыIалъэхэр, егъэджэн, зэхэх-нэрылъэгъу 

IэпыIэгъухэр, компьютерхэр, бзэ зэгъэшIэн компьютер программэхэр икъу фэдизэу 

аIэкIэлъха, агъэфедэн алъэкIха? 

– ЕджакIомэ бзэр зэрагъэшIэнымкIэ сыд фэдиз уахъта тырагъэкIодэнэу зыфаехэр? 

(www.internet.com). 

Мы упчIэхэм къапкъырыкIызэ тэрэзэу мурадыр, пшъэрылъыр, екIолIакIэр 

кIэлэегъаджэм егъэнафэ.   Шъыпкъэ, зэкIэ зыфэкIожьрэр, пшъэрылъ шъхьаIэу къэнэжьрэр   

еджакIомэ ятIонэрэ бзэу зэрагъашIэрэм ибзэ хабзэхэр, апэрэ бзэу аIулъым хэшIыкIэу 

фыряIэм кIэмыхьэ дэдэми, къыщигъакIэ щымыIэу ятIонэрэ бзэмкIэ шIэныгъэу яIэм 

лъыкIэхьаныр, нэмыкIмэ аригъэшIэшъуным фэгъэсэгъэнхэр ары.  

Дюзджэ университетым иадыгэ къутамэ щеджэхэрэр зэкIэ зыпштэкIэ гъэсэныгъэу, 

шIэныгъэу, ныбжьэу яIэмкIэ лъэшэу зэтекIых. ЗэкIэми тыркубзэр апэрэ IорышIэрэ бзэу 

аIулъ. Ау мыхэмэ адыгабзэкIэ гущыIэхэрэр, мыгущыIэхэу, ау къапIорэр зыгурыIохэрэр, 

курсмэ ащеджагъэхэр ахэтых. Ащ фэшI еджакIомэ яшIэныгъэ зынэсырэм елъытыгъэу 

кIэлэегъаджэм мыщ фэдэ упчIэхэм язэшIохын ынаIэ тет ыкIи ащ тегъэпсыхьагъэу  

зегъэхьазыры:  

– адыгабзэкIэ гущыIэхэрэм адыгабзэр зэрябгъэшIэщтыр;  

– адыгабзэр къагурыIоу, ау мыгущыIэхэрэм адыгабзэр зэрябгъэшIэщтыр; 

– нэмыкI лъэпкъмэ е зи зымышIэрэмэ адыгабзэр зэрябгъэшIэщтыр.  

ЯшIэныгъэ, язытет елъытыгъэу еджакIохэр куп-купэу гощыгъэмэ, егъэджэныр нахь 

дэгъоу зэхэщагъэ хъунэу къытшIошIы. ДжырэкIэ зэкIэ зэгъусэу зэдеджэх, ащ фэшI, тэ 

къызэрытшIошIрэмкIэ, икъоу, псынкIэу тылъыкIотэн тлъэкIырэп, а зы упчIэм бэрэ 

къыфэдгъэзэжьэу мэхъу, ищыкIэгъэ лъэгапIэм тынэсышъурэп. Шъыпкъэ, IэпыIэгъу 

зыщзэфэхъужьхэри щыI. Арэу щыт нахь мышIэми, зэдиштэхэрэп, зэфэдэу  яшIэныгъэ 

хахъорэп.  Ары пакIошъ, нэбгырэ пэпчъ ынапэ зэрызэфэмыдэм фэдэу, бзэм изэгъэшIэнкIэ 

щыIэ екIолIакIэу, агукIэ апэблагъэу аштэхэрэр зэфэшъхьаф.   

Магистрэ программэмкIэ еджэнэу Германием къикIи Адыгэ къэралыгъо 

университетым щеджэгъэ Райнер Феер етхы: «Сэ сыгукIэ сштагъэ зэдэгущыIэн екIолIакIэр. 

Сыдигъуи грамматикэмрэ гущыIэмрэ зэпхыгъэу контекстым щыбгъэфедэн фаеу сэлъытэ. 

Анахь дэгъоу Iофыр зэшIозыхынэу слъытэрэр: бзэр зыIулъыр уигущыIэгъоу классым 

ущеджэныр ары. Индуктивнэ екIолIакIэр ары ыпэ игъэшъыпхъэу сшIошIырэр, ау дедуктивнэ 

екIолIакIэри бгъэфедэн фае. Бзэм, культурэм ухэзыщэрэ пстэури дэгъу. Ахэмэ яшIуагъэ 

къэкIощт нахь, зэрар хъущтхэп» [Феер, 2017: 89].  Бзэм изэгъэшIэнкIэ зишIуагъэ къэкIорэ 

екIолIакIэхэр зэкIэри дэгъу.  Арышъ, кIэлэегъаджэм ахэмэ ынаIэ атетын фай.  

Адыгабзэр, IэкIыб къэрарыгъуабзэм фэдэу зэбгъашIэ зыхъукIэ, егъэджэным шIокI 

имыIэу чIыпIэ щиубытын фай: еджэным, тхэным, едэIуным, къэIотэным, бзэхабзэм.  Мыхэр 

ищыкIагъэм тетэу умыгъэфедэмэ, бгъэуцугъэ мурадым улъыкIэхьащтэп. 

Адыгабзэмрэ культурэмрэ якъутамэ ипрограммэ илъэсиплIым тегощагъэу гъэпсыгъэ. 

Зы IофшIагъэ игъунапкъэкIэ илъэсиплIым тегощэгъэ программэр къызэIухыгъуай. Апэрэ 

ыкIи ятIонэрэ илъэс еджэгъум тхэныр ыкIи еджэныр, едэIуныр ыкIи гущыIэныр, адыгабзэм 

ибзэхабз зыфиIохэрэр программэм къызэрыщытыгъэр къэтэты, анахьэу адыгабзэкIэ тхэныр 

ыкIи еджэныр зыфиIорэм тыкъыщыуцущт,  лъыплъэныгъэу тшIыгъэхэм ащыщхэр 

къызэIутхыщт.  

Апэрэ илъэс еджэгъур Сыхь. ЯтIонэрэ илъэс еджэгъур Сыхь.  

1. АдыгабзэкIэ тхэн ыкIи еджэн    6 АдыгабзэкIэ тхэн ыкIи еджэн    4 

2. АдыгабзэкIэ едэIун ыкIи гущыIэн  6 АдыгабзэкIэ едэIун ыкIи гущыIэн 4 

3. Адыгабзэм ибзэхабз 4 Адыгабзэм ибзэхабз 3 

Апэрэ илъэс еджэгъум тхьэмафэм ыкIоцI зэкIэмкIи сыхь. 16 яI; ятIонэрэ илъэс 

еджэгъум – сыхь. 11. Тилъыплъэныгъэхэм къызэрагъэлъагъорэмкIэ, адыгабзэм изэгъэшIэн 

тефэрэ сыхьат пчъагъэр мэкIэ дэд. Ары пакIошъ, нахь макIэ мэхъу.  Тидесэхэм 

щызэрагъашIэрэм нахьыбэ зымылъэгъухэрэр ахэт. Ежь-ежьрэу зыдэлэжьэнхэу амал яIэп. 

УзэдэIунэу, узэплъынэу, узэджэнэу  дунэе хъытыум рагъуатэрэр  макIэ, ащи уигъэразэрэп, 

тэрэзри къыхэпхышъун фай.  Арышъ, апэрэ ыкIи ятIонэрэ илъэсхэм сыхьат пчъагъэу 

адыгабзэмкIэ яIэр тикъутамэкIэ нахьыбэн фай.   

3. АдыгабзэкIэ тхэн ыкIи еджэн.   

Адыгабзэмрэ культурэмрэ якъутамэ щеджэрэ еджакIомэ адыгабзэр зэрагъашIэнэу 

зырагъажьэкIэ, апэу зэутэкIхэрэр хьарыфхэм ятхыкI, якъэIуакI.  Тыркубзэмрэ адыгабзэмрэ  

яфонетикэ системэ пчъагъэхэмкIи, мэкъэ къэIонымкIи лъэшэу зэтекIы. Тыркубзэр хьарыф 

29-рэ мэхъумэ, адыгабзэр  хьарыф 66-рэ мэхъу; тыркубзэм   зещэу – 8, зэращэу – 21;  

адыгабзэм зещэу – 10, зэращэу – 54; тамыгъэу – 2 хэтых.  Тыркубзэр латин, адыгабзэр 

кирилл тхыпкъкIэ къэтыгъэх.  

Адыгабзэмрэ тыркубзэмрэ зэфэдэ макъэу ахэтыр бэп. IорышIэрэ бзэмрэ 

зэбгъашIэрэмрэ зэфэдэ макъэу ахэтыр нахь макIэ къэс, хьарыфхэм язэгъэшIэнрэ макъэмрэ 

хьарыфымэ язэфэхьысынрэ охътабэ ехьы.  Адыгабзэр мэкъэзэращэхэмкIэ бай,  ахэр чIыпIэ 

зэфэшъхьафхэм щыгъэпсыгъэх, зэращэу тыркубзэм хэтыр нахь макI, адыгабзэм 

егъэпшагъэмэ,  ахэр гъэпсыгъэ зыщыхъурэ чIыпIэри нахьыбэм зэтефэрэп. Ащ къыхэкIэу, 

адыгабзэм хэт макъэхэр гъэпсыгъэ зыщыхъурэм тынаIэ тет.  

Хьарыфылъэр еджакIомэ зэрагъашIэ зыхъукIэ, зы купым кIэлэегъаджэм къыIорэ 

макъэр зэрзэхихрэм фэдэу къыкIиIотыкIыжьзэ хьарыфыр зэрегъашIэ, адрэ купым хьарыфым 

къытрэ макъэр гъэпсыгъэ зыщыхъурэм елъытыгъэу еубыты, нэмыкIхэм тыкъэзыуцухьэрэ 

дунаим щызэхахрэ макъэхэм арагъапшэ.   Арышъ, еджакIо пэпчъ хэушъхьафыкIыгъэу 

удэлажьэ.  

Хьарыфхэм язэгъэшIэн изэкIэлъыкIуакIэ зэфэшъхьафын ылъэкIыщт: «1) хьарыфылъэ 

зэкIэлъыкIуакIэ иIэу зэкIэ хьарыфхэр ятыныр; 2) хьарыфхэр куп-купэу гощыгъэу, 

инджылызыбзэм нахьыбэу е нахь макIэу тефэхэмрэ къэгъэлъэгъоныр; 3) макъэу 

зэрагъашIэрэм изэкIэлъыкIуакIэ тефэу хьарыфхэр къэтыныр» [Вагнер, 2001: 60].  

Адыгабзэм ихьарыфылъэ нэмыкI лъэпкъхэм арагъашIэ зыхъукIэ, хьарыфхэр  зэу 

ямытэу, ахэр куп-купэу  гощыгъэу ябгъэшIэныр нахь тэрэзэу шIэныгъэлэжьхэу Н. 

Пэнэшъум, М. Унэрэкъом, С. Шъхьэлахъом ыкIи нэмыкIхэм яIофшIагъэхэм къащатхы.   

Шъыпкъэ, гощыкIэу къатрэр зыщызэтефэхэри, зыщзэтемыфэхэри къыхэкIы. Ащ къикIрэп 

гощыкIэхэм щыкIагъэ ямыIэу, ар непэ аушэтрэ гъогум тет. Адыгабзэр нэмыкI лъэпкъмэ 

язгъашIэрэмэ Iэрыфэгъу афэхъурэр къыхахын алъэкIыщт, зэблэхъуныгъэхэри фашIышъущт, 

хэти игощыкIэкIэ адэгощэшъущт.  Джаущтэу адыгабзэм ихьарыфхэм язэгъэшIэнкIэ 

псыхьэгъэ екIолIакIэр къэнэфэщт.   

Тэ адыгэ хьарыфылъэр тыркубзэр зыIулъхэм ядгъашIэ зыхъукIэ, хьарыфылъэ 

зэкIэлъыкIуакIэри, хьарыфхэр тамыгъэу зэрэгъэпсыгъэри, куп-куп гощыкIэри тэгъэфедэ.  

Хьарыфхэр гощыгъэу еджакIомэ яптмэ, бзэм имэкъэзэхэтыкIэрэ ихьарыфылъэ игъэфедэнрэ 

нахь псынкIэ къафэхъоу тегуцэфагъ.  

Хьарыфылъэр зыщзэрагъашIэрэ уахътэм, хьарыфхэм яIэрытх тхыкIи зэу тэублэ.  Гу 

зэрылъыттагъэу, Тыркуем иегъэджэн системэ мы аужрэ илъэсхэм Iэрытх хьарыф тхыкIэр 

зэрщигъэзыерэм къыхэкIэу, ар къин къащэхъу.  Латин хьарыфхэр нахьыбэм сатырым тет, 

ышъхьагъкIэ кIоу атхы; кирилл тхыпкъым хьарыф цIыкIухэм ащыщхэр атх зыхъукIэ  

сатырым къехы. Ащ пае кIэлэегъаджэм хьарыф инымрэ цIыкIумрэ зэготэу иIэрытх тхыкIэ 

къегъэлъагъо ыкIи зэрыптхыщт шIыкIэм ынаIэ тет.   

 Еджэнымрэ тхэнымрэ зэкIэрыпчын плъэкIыщтэп. Арышъ, ублэпIэ еджэгъум 

щегъэжьагъэу мыщ фэдэ IофшIэнхэр тэшIы: 1) макъэр Iоу хьарыфхэм, пычыгъохэм, 

гущыIэхэм, гущыIэзэгъусэхэм, гущыIэухыгъэхэм еджакIохэр къеджэх ыкIи еплъыхэзэ 

тыратхыкIы; 2) макъэр тэрэзэу къаIоу егъэсэгъэным фэIорышIэрэ мэкъэпчъ IофшIэнхэр 

етэгъэкIокIых; 3) латин хьарыфкIэ тхыгъэ   гущыIэхэр кирилл хьарыфхэмкIэ атхы, макъэр 

Iоу атхыгъэм къеджэжьых, хьарыфымрэ къаIорэ макъэмрэ зэдештэмэ ауплъэкIужьы; 4) 

хьарыф инэу къэтыгъэхэр Iэрытх хьарыф цIыкIукIэ атхы е хьарыф цIыкIухэр инкIэ;  5) 

чIыпIэ нэкIхэм ащыкIэрэ хьарыфхэр, гущыIэхэр кIэлэегъаджэр къеджэзэ хатхэжьых;  6) 

сатыритIу, плIы хъурэ усэ къызэрыкIом амакъэ Iоу зыщэ-зыплIэ еджэх, етIанэ агу 

къызэрэкIыжьэу атхыжьы; 7)  Iорытх лъэпкъ зэфэшъхьафхэр (зэхэх, нэрылъэгъу, 

нэрылъэгъу-зэхэх, ыгу къызэрэкIыжьэу ыкIи нэмыкI лъэпкъхэр) атхы. 8) упчIэмэ яджэуапхэр 

е джэуапхэм яупчIэхэр атхы.  Мыщ фэдэ ыкIи нэмыкI IофшIэнхэм нахьыбэрэ хэукъоныгъэ 

зыхашIыхьэрэ хьарыфхэр къегъэнафэ, ыкIи ахэмэ ядэгъэзыжьын фэIорышIэрэ IофшIэнхэр 

етэгъэкIокIых.  

Еджэн IофшIэнэу зэхатщэхэрэм пшъэрылъ зэфэшъхьафхэр яIэх: макъэхэр тэрэзэу 

къаIозэ къеджэнхэр; агукIэ текстым еджэныр; текстым имэхьанэ къагурымыIоу еджэныр; 

зэджэгъэ текстым имэхьанэ шъхьаIэ агурыIоныр; текстыр зэпкъырахыныр; текстым 

къыпкъырыкIхэзэ, упчIэхэм джэуапхэр къаратыжьыныр е упчIэхэр агъэуцуныр  ыкIи ащ 

нэмыкIхэри.   

ЕджакIомэ мыщ фэдэ макъэхэр къаIонкIэ къин къащэхъу: [ш], [шъ], [шI], [ц], [лI], 

[лъ], [чъ], [чI], [хь], [цу], [дзу], [ж], [жъ];  тхэхэ зыхъукIэ макъэр зэхафрэп ыкIи 

зэхагъэкIуакIэ: [дж] ыкIи [кI]; [ч], [кI], [чъ] ыкIи [чI]; [лI] ыкIи [лъ]; [хь] ыкIи [хъ]; [ш], [щ], 

[шъ] ыкIи [шI]; [ц], [цI] ыкIи [цу]; [шIу] ыкIи [шъу]. Мы макъэхэр зыхэт пычыгъохэр, 

гущыIэхэр тэтх зэпыты, ахэр зыхэт текст гъэпсынкIагъэхэм тяджэ.  

Нафэ къызэрытфэхъугъэу, тыркубзэм хэт макъэхэмрэ адыгабзэм хэт макъэхэмрэ 

гъэпсыгъэ зыщыхъурэ чIыпIэхэр инэу зэтекIы. Бзэгупэ-цэ лъэпсэ макъэхэу [ж], [ш] 

еджакIомэ шъабэу къаIо; [кI], [шI], [шъ] тэрэзэу къяогъэIошъу, ау тхэным 

къыщагъэлъэгъожьышъурэп. Шъыпкъэ, [кI] зыфи1орэм къэIокIитIу иI, гущыIэм пае: кIалэ 

ыкIи шкIэ зытIокIэ зэфэдэу къатIорэп, къеджэхэ зыхъукIэ ащэгъупшэ;  бэхэм  бзэгупэ-

бзэгубгъу  макъэхэу   [лI], [лъ]; [чI], [чъ] къафэкъин, къызфэмыIохэри ахэт.   

Мэкъэзещэхэу тынаIэ зытетхэр: [е], [о] [э].  Бэрэ мэкъэзещэу [е]-м ычIыпIэ [э]  атхы е  

[э]-м ычIыпIэ [е], мы макъэхэр зыхэт гущыIэхэм къяджэхэ зыхъукIэ, тэрэзэу макъэр 

къамыIоуи къыхэкIы.  ГущыIэм пае, етхы, зае зыпIокIэ, макъэу [е]-р тэрэзэу къаIо ыкIи 

атхы, тетхэ, лъэтегъэуцу  зыфиIорэ гущыIэмэ макъэу [е]-м ычIыпIэ макъэу [э] къаIо ыкIи 

атхы. Мэкъэзещэу [о]-кIэ къыригъэжьэрэ гущыIэхэм [в] ыпэкIэ атхэу къыхэкIы: опсэу, ос 

[вопсэу, вос].  Мы зигугъу къэтшIыгъэ макъэмэ язэгъэшIэн нахь охътабэ  тетэгъэкIуадэ, 

ахэмэ яхьылIэгъэ IофшIэн зэфэшъхьафхэр зэхэтэщэ. Мыхэр зэкIэ нахь зытегъэпсыхьагъэр  

апэрэ илъэс еджэгъур ары.  

Тхэн-еджэн IофшIэнэу ашIхэрэр нахь къин хъухэзэ, егъэджэныр лъэтэгъэкIуатэ. 

Апэрэ илъэс еджэгъум хьарыфхэм, гущыIэхэм, гущыIэзэгъусэмэ чIыпIэ нахь 

аубытыщтыгъэмэ, джы гущыIэухыгъэ убгъугъэхэр, текст кIэкIхэр нахь къебэкIы. ГущыIэм 

пае, зыщыпсэурэ къалэр, унэр зыфэдэр къатхыхьэ, сурэтым ралъагъорэр жэрыIокIэ къаIо, 

лъэпкъ шхыным ишIыкIэ е абзэкIэ тхыгъэ текстыр зэрадзэкIзэ атхыжьы. Мыщ фэдэ 

IофшIэнхэр агъэцакIэ зыхъукIэ, еджакIохэр къиныгъо зэфэшъхьафмэ яутэкIых. ЕджакIохэм 

хэукъоныгъэу ашIхэрэр къэдгъэлъэгъоным фэшI зы щысэ  цIыкIу къэтхьыщт.  

Тыркубзэ ЕджакIомэ адыгабзэкIэ  

зэратхырэр 

Зэрыщытын фаер 

Benim odam Сэсий сиун Сиун 

Burası benim odam. Мыр сэсий сиун. Мыр сэ сиун. 

Odamda ahşap yatak, 

dolap, beyaz masa, 

dört sandalye, halı, bir  

ayna var. 

Сиунэ пхъэ пэкIор, мэкIай, фыжь 

Iанэ, плIы пхъэнтIэкIу, алрэгъу,  

зы гъунджэ  щыI. 

Сиунэ пхъэ пэкIор, мэкIай, Iанэ 

фыжь, пхъэнтIэкIуиплI итых, 

алрэгъу илъ, зы гъунджэ пылъ.  

Yatakta iki yastık var. ПIэкIорым тIу шъхьантэ щыI. ПэкIорым шъхьантитIу илъ. 

Yerde sarı halı var.  Джэхашъом гъожь алрэгъу щыI. Джэхашъом алрэгъу гъожь 

телъ. 

Masada lamba var. Iанэм остыгъэ щыI. Iанэм остыгъэ тет. 

Duvarda aynalar var. Дэпкъым гъунджэхэр щыI. Дэпкъым гъунджэхэр пылъ. 

ЕджакIомэ хэукъоныгъэу ашIыгъэхэм нахь такъыщыуцущт, бзэхабзэу хэукъоныгъэ 

зыхашIыхьэхэрэр къэдгъэлъэгъощт. КъызэрынэфагъэмкIэ, еджакIомэ адыгабзэм ибзэхабзэ 

къыдамылъытэу, занкIэу зэрадзэкIзэ гущыIэухыгъэхэр атхы (benim odam).   Тыркубзэм  зие 

къэзгъэлъэгъорэ цIэпапкIэри (benim) шъхьэр къэзгъэлъэгъорэ лъэпсэужри (oda-m) 

зэдегъэфедэ, адыгабзэм зиер къэзгъэлъэгъорэ лъэпсапэр екъу (си-ун), шъхьэ цIэпапкIэр 

игъусэн елъэкIы (сэ сиун).   

Тыркубзэми, адыгабзэми ехьылIэгъэ плъышъуацIэр гущыIэм ыпэ ит: тыр. ahşap yatak;  

адыг. пхъэ пIэкIор. Мыр тэрэзэу атхы.  Ау  нэшэнэ плъышъуацIэр зыдэщыт чIыпIэр   

зэтефэрэп:  тыр. beyaz masa; адыг. Iэнэ фыжь.   Мыщ дэжьым хэукъоныгъэ ашIы, тыркубзэм 

фэдэу атхы. 

Тыркубзэм пчъагъэр сыдигъуи гущыIэм ыпэ ит, зэпыхыгъэу атхы: dört sandalye, bir 

ayna. Адыгабзэм 2-м щегъэжьагъэу 10-м нэс, 100-ри ахэтэу гущыIэу зигъусэм ыужкIэ щытэу 

ыкIи пытэу атхы: пхъэнтIэкIуиплI. Адрэ пчъагъэхэр гущыIэм ыужкIэ щытэу, зэпымытэу 

атхых.  Зы-р гущыIэм ыпэ итэу, зэпымытэу атхы: зы гъундж. Бзэхабзэр агу къэбгъэкIыжь 

зэпытын фай, сыда пIомэ тыркубзэм инэшанэ фэдэу атхы.   

«Тыркубзэм «var» зыфиIорэ гущыIэм «щыIэн», «щытын», «щылъын», «пылъын» ыкIи  

нэмыкI мэхьанэхэр иIэн елъэкIы» [Гениш, 2008: 164], гущыIэм пае: Odamda yatak, dolap, 

beyaz masa, dört sandalye, halı, bir ayna var. Тыркубзэм «var» зыфиIорэ гущыIэр бэрэ 

щагъэфедэ, пшъэрылъ зэфэшъхьафхэри щегъэцакIэ.   Ащ пае,  адыгабзэкIэ тхэхэ зыхъукIэ, и-

тми,  те-тми, и-лъми, пы-лъми – пкъыгъор зыдэщыIэр къэзгъэлъэгъорэ глагол лъэпсапэр 

еджакIомэ апэрэ уахътэм тэрэзэу агъэфедэшъурэп.   Тыркубзэ зыIулъ еджакIохэм мы упчIэр 

анахь къин къащыхъурэмэ зэу ащыщ.  Адыгабзэм чIыпIэр къэзгъэлъэгъорэ лъэпсапэхэр 

глаголым къыпэхьэ.  Ащ пае, нахьыбэу агъэфедэрэ лъэпсапэхэр ыкIи зыдагъэфедэрэ 

гущыIэхэр сурэткIи ятэгъэлъэгъу,  ахэр зыхэт IофшIэнхэр бэрэ тэшIы, текстмэ тяджэ.   

Еджэн-тхэн IофшIэнхэр зыщытшIырэ уахътэм, адыгабзэм ибзэхабзэ щыгъэзыягъэ 

мыхъоу, ащ иупчIэхэр къыдэтлъытэхэзэ  тэтхэ ыкIи теджэ.   

Зэфэхьысыжь 

Бзэ пэпчъ ежь иунэе бзэхабзэхэр яIэх. Адыгабзэри, тыркубзэри бзэ унэгъо 

зэфэшъхьафмэ ащыщых. ЕджакIохэм ятIонэрэ бзэу адыгабзэр зэрагъашIэ зыхъукIэ,   нэмыкI 

бзэхэбзэ гъэпсыкIэ  зиIэ бзэм апэу еутэкIых, ыкIи ащ къиныгъо гъэнэфагъэхэр къыздехьы.  

Адыгабзэр тыркубзэ зыIулъ еджакIомэ зэрагъэшIэнэу заублагъэр бэдэдэ шIагъэп, ащ пае 

ушэтыгъэ, хэушъхьафыкIыгъэ екIолIэкIэ тэрэзыр мыры пIонэу къэнэфэгъагоп. 

АдыгабзэкIэ еджэн ыкIи тхэн зыфиIорэр едгъэкIокI зыхъукIэ, егъэджэным 

щыдгъэфедэрэ амалхэр, тызэутэкIрэ упчIэхэр, еджакIомэ хэукъоныгъэу ашIхэрэр, ахэр 

зэшIохыгъэ зэрэхъухэрэм такъыпкъырыкIзэ, зэфэхьыс гупшысэхэр тэшIы.  

Адыгабзэр тыркубзэм егъэпшагъэмэ хьарыфхэмкIэ, макъэхэмкIэ нахь бай. Арышъ, 

хьарыфхэм язэгъэшIэн охътабэ еубыты.  Адыгэ хьарыфылъэр еджакIомэ зэрагъашIэ 

зыхъукIэ,  хьарыфылъэ зэкIэлъыкIуакIэри, хьарыфхэр тамыгъэу зэрэгъэпсыгъэри,  куп-куп  

гощыкIэри егъэджэным щыгъэфедагъ;  зы купым кIэлэегъаджэм къыIорэр зэрзэхихрэм фэдэу 

къыкIиIотыкIыжьзэ хьарыфыр зэрегъашIэ, адрэ купым хьарыфым къытрэ макъэр гъэпсыгъэ 

зыщыхъурэм елъытыгъэу еубыты, нэмыкIхэм тыкъэзыуцухьэрэ дунаим щызэхахрэ макъэхэм 

арагъапшэ.    

Еджэнымрэ тхэнымрэ зэгоубытагъэу зэгъусэу егъэджэныр екIокIы, адыгабзэм 

ибзэхабзэ иупчIэхэри щыгъэзыягъэ хъухэрэп. ЕджакIомэ нахь къин къащыхъурэ упчIэхэм 

ащыщых зие цIэпапкIэхэм ягъэфедэн, глагол лъэпсапэхэр, пчъэгъацIэхэм ятхыкI. КIэкIэу 

къэпIон хъумэ, тыркубзэм имынэшанэу зыIукIэхэрэр ары нахьыбэмкIэ къин къащыхъухэрэр. 

Мыщ дэжьым еджакIохэм бзэ IорышIэу аIэкIэлъыр къызфэбгъэфедэзэ, адыгэбзэ бзэ лъэпсэ 

шIэныгъэхэр яптышъущт. Бзэм изэгъэшIэнкIэ зишIуагъэ къакIорэр зэкIэ Iэрылъхьэ пшIын 

фай. 

